
       -ელენე, ამ შაბათ-კვირას ბებიაშენთან რჩები, ხომ გახსოვს? მე და მამაშენს რაღაც საქმეები გვაქვს ქალაქგარეთ და მარტო სახლში ვერ დაგტოვებთ-თქვა ოცდაათს გადაცდენილმა ქალმა, რომელიც მანქანის წინა სავარძლიდან უკან სერიოზული გამოხედვით უყურებდა თავის პატარა გოგონას. 
-კი მაგრამ, მე უკვე აღარ ვარ პატარა და შემიძლია ორი დღე სახლში მარტოც გავძლო!-გაჭირვეულდა ელენე. ის გამუდმებით იმის დამტკიცებას ცდილობდა თავის მშობლებთან, რომ გაიზარდა მაგრამ უშედეგოდ. 
-ელენე, შენ სახლში მარტო დარჩენისთვის ჯერ პატარა ხარ. ორი დღე ქალაქიდან ვერ წავალთ ისე, რომ სრულიად მარტო დაგტოვოთ და არ ვინერვიულოთ. შეიძლება ათასი რამ მოხდეს და მერე ჩვენ რა ვქნათ?! გიგა უთხარი რამე!
-ელენე დედაშენი მართალია. თანაც, გამოაცხადეს, რომ ცუდი ამინდის გამო შეიძლება სინათლე გაითიშოს, ხოდა სიბნელეში მარტო ხომ ვერ დაგტოვებთ? ბებიაშენის საწინააღმდეგო რა გაქვს? დარწმუნებული ვარ ნინა ბებო ბევრ საინტერესო ამბავს მოგიყვება თავისი ახალგაზრდობის დროიდან!-ჩაიცინა გიგამ და მანქანის ტარება გაგანგრძო. სერიოზულობა მისი ძლიერი თვისება ნამვილად არ იყო. აი ქეთი, მისი ცოლი კი ყველაზე მეტად ამ თვისებას ვერ იტანდა საკუთარ ქმარში და სახის გამომეტყველება მაშინვე შეეცვალა-იმედგაცრუებულმა და გაღიზიანებულმა ფანჯარაში გაიხედა. ასეთი დიალოგი რაიმე ახალი არ იყო არც ერთი მათგანისთვის, რადგან მშობლები ქალაქიდან „რაღაც საქმეზე“ ხშირად მიდიოდნენ და ელენეც ყოველ ჯერზე ჭირვეულობდა. სიმართლე ის იყო, რომ ელენეს ბებიამისის საწინააღმდეგო არაფერი ჰქონდა. მეტიც, მასთან ყოფნა ძალიან მოწონდა, რადგან ნინა ბებოს კარგი ხელი ჰქონდა და საინტერესო ისტორიებს ჰყვებოდა თავისი ახალგაზრდობიდან. უბრალოდ, ელენეს უნდოდა მის მშობლებს დაენახათ როგორ გაიზარდა და  დამოუკიდებლად რამდენი რამის გაკეთება შეეძლო, მეტი არაფერი. 
      შაბათ-კვირაც მოვიდა. მშობლებმა ელენე ნინა ბებოსთან ჩამოსვეს, შუბლზე აკოცეს და წავიდნენ. ელენე ბებიას დანახვისთანავე ჩაეხუტა და ასე  ჩახუტებულები შევიდნენ სახლში. მოწესრიგების, ცოტაოდენი ტელევიზორის ყურების და გემრიელი სადილის შემდეგ ელენე ბებიამისთან ერთად დივანზე აღმოჩნდა. მას მოუნდა მეტი გაეგო ბებიის წარსულზე და მის ახალგაზრდობაზე. ამიტომაც თხოვა მისთვის მოეყოლა თავისი ცხოვრების ყველაზე უცნაურ წელზე. ნინა ბებო ჩაფიქრდა. სახის გამომეტყველება შეეცვალა. თითქოს, რაღაც კარგა ხნის წინ დავიწყებული უცბად გაახსენდა და  თვალებზე ცრემლი მოადგა. ნინა ბებოს ცხოვრებაში ბევრი საინტერესო წელი შეხვდებოდით. მას მთელი ევროპა ჰქონდა  მოვლილი და მხოლოდ 40 წლის ასაკში დაქორწინდა თავისი ცხოვრების სიყვარულზე. ბევრი რამ აქვს გადატანილი და მისი ცხოვრების შესახებ ელენემ თითქმის ყველაფერი იცოდა, გარდა 2020 წელს მომხდარი ტრაგედიისა. 
  სამოცი წლის წინ, 2020 წლის დასაწყისში სამყაროს დიდი განსაცდელი დაატყდა თავს. ვუჰანის პროვინციიდან გავრცელებული ვირუსი, სახელად „კორონა“ მთელს მსოფლიოს მოედო და 2020 ისტორიაში, როგორც „ჩავარდნილი წელი“ ისე შევიდა. ნინა ბებოს თქმით, ამ ვირუსმა ჩვენი სამყარო რადიკალურად შეცვალა, რადგან ჩვენი მაშინდელი ეკონომიკაც, ცხოვრების წესიც და სისტემაც თავდაყირა ამოატრიალა. ყველაფერი კი უცნაური იმიტომ იყო, რომ უცბად თავს დატეხილი აურზაურით მსოფლიო კარანტინში ჩაჯდა, ხალხი სახლებში დაჯდა და ეს ყველაფერი რამდენ ხანს გასტანდა არავინ იცოდა. ნინა ბებო მაშინ სულ რაღაც 14 წლის ყოფილა, მაგრამ ყველაფერი ისეთი მძაფრი და სტრესისმომგვრელი იყო, რომ გუშინდელი დღესავით ახსოვს რა მოხდა. 
    ვირუსი ქვეყნიდან ქვეყანაში დღეებში, ზოგჯერ საათებშიც კი გადადიოდა. არ სცნობდა არც ფულს, არც რასას და არც რელიგიას. ყველას და ყველაფერს ეხებოდა. დომინოს პრინციპით ამარცხებდა ადამიანებს- ერთს თუ შეხვდებოდა, 100 იქცეოდა და ასე დაინფიცირებულთა და მსხვერპლთა რიცხვი დღითიდღე იზრდებოდა. საქართველოში ვირუსმა დაახლოებით ორ თვეში, მარტის დასაწყისში აზერბაიჯნიდან შემოაღწია. მაშინვე დაკეტეს არამარტო ნინა ბებოს, არამედ ქვეყნის მაშტაბით ყველა სკოლა და უნივერსიტეტი. ხალხმა ერთ დღეში დაკარგა სამუშაო, შემოსავალი...მომავლის გეგმები, რომლებსაც ისინი ასე საგულდაგულოდ აწყობდნენ გაქრა. იტალიაში და ამერიკაში ვირუსი მთელს პროვინციებს და შტატებს უმკლავდებოდა; ყოველ 10 წუთში საშუალოდ ერთი კაცი კვდებოდა და მედპერსონალთა რიცხვიც უფრო და უფრო მცირებოდა. საქართველოს იმჟამინდელი მთავრობა ყევლანაირად ცდილობდა, რომ ვირუსის გავრცელების პრევენცია მოეხდინათ, მაგრამ ხალხის უტაქტობის და შეუგნებლობის გამო დაინფიცირებულთა რიცხვი დღითიდღე მატულობდა...
-ნინა ბებო, შენც შეგეხო ეს ვირუსი? ვინმე დაინფიცირდა ჩვენს ოჯახში?-ამ ისტორიამ ელენე ძალიან დააინტერესა, რადგან წარმოიდგინა მისი საყვარელი ადგილები ისეთი ცარიელი და უსიცოცხლო, როგორიც აპოკალიფსურ ფილმებში უნახავს. მას ყოველთვის ეგონა, რომ ასეთი ფილმები რეალობას არ ასახავდა და ეს უბრალოდ ადამიანის ფანტაზიის ნაყოფი იყო, მაგრამ როცა ბებიამისს უსმენდა ხვდებოდა რამხელა გასჭირში შეიძლება ჩავარდეს ადამიანი...ნინა ბებო ელენეს კითხვაზე ადგა და ოთახიდან გავიდა. რამოდენიმე წუთში პატარა ყუთით ხელში დაბრუნდა და თავისი შვილიშვილის გვერდზე ჩამოჯდა. 
-ეს ჩემი მოგონებების ყუთია. აქ მაქვს ჩემი ძველი ტელეფონი, ლეპტოპი, დღიური და ყველაფერი მნიშვნელოვანი რასაც ახალგაზრდობაში ვიყენებდი. დიდი ხანია, რაც ეს ყუთი არ გამიხსნია, ამიტომ რა ტექნოლოგიაც აქ მიდევს ყველაფერი დასატენი და ჩასართავია. მოდი, შევეცდები ისინი ჩავრთო და ხვალ ერთად დავათვალიეროთ, კარგი?
-კარგი ბებია.
   მეორე დღეს ნინა ბებომ და ელენემ ისაუზმეს და შემდეგ ნინა ბებოს ძველი ტელეფონი ჩართეს. ტელეფონში ბევრი ისეთი რამე ნახა ელენემ, რაც იქამდე არც კი გაუგონია. მაგალითად, ბებიას რაღაც აპლიკაცია ჰქონდა ჩამოტვირთული სახელა „ინსტაგრამი“, სადაც თავისი ახალგაზრდობის ბევრი ვიდეო და სურათი ედო. ელენემ არ იცოდა წარსულში ასეთი რამეები თუ ჰქონდათ. ნინა ბებო სურათების განყოფილებაში შევიდა, აათვალიერ-ჩაათვალიერა იქაურობა და ერთ სურათზე შეჩერდა. ამ სურათზე მგონი ძალიან ახალგაზრდა, დაახლოებით 14-15 წლის ნინა ბებო და უცნობი ქალი იყო გამოსახული. ნინა ბებო და ეს უცნობი ქალი ერთმანეთს საკმაოდ წააგავდნენ და მათ შორის სულ რაღაც რამოდენიმე წელი იქნებოდა სხვაობა.
[bookmark: _GoBack]-ელენე, გაიცანი ეს ჩემი და-ქეთევანია. დედაშენის დედიკო და შენი ნამდვილი ბებია. დედაშენი ამას დიდი ხანია გიმალავს, მაგრამ მგონი უკვე დიდი გოგო ხარ და უნდა იცოდე...ადრე მე მყავდა უმფროსი და, სახელად ქეთევანი. ჩვენს შორის ხუთი წელი იყო სხვაობა, მაგრამ არასოდეს ვკამათობდით და ერთმანეთს იდეალურად ვეწყობოდით. ქეთევანი დაბადებიდანვე ულამაზესი იყო და თაყვანისცემლებიც არასდროს აკლდა. ყველა ბიჭს მასზე ჰქონდა თვალები დადგმული, რადგან სილამაზესთან ერთად არც ჭკუა და არც კარგი ხასიათი აკლდა. სკოლა, რომ დაამთავრა და ჯავახიშვილის უნივერსიტეტში ჩააბარა, გაიცნო ერთი ბიჭი-ბაბუაშენი. მაშინ ცუდი დრო იყო იმ მხრივ, რომ ტრადიციას და მორალს ხალხი ადვილად ივიწყებდა და საკუთარი თავის გარდა არავიზე ფიქრობდნენ. ბაბუაშენმა ქეთევანი მოატყუა, გამოიყენა და დააორსულა. ახალი ამბის გაგონებაზე კი გაიქცა. ჩემი და ქეთოს დედა, შენი დიდი ბებია, მკაცრი და კონსერვატი ქალი იყო, ამიტომაც ორსული ქეთევანი სახლში აღარ მიიღო. ის სრულიად მარტო დარჩა თავის პატარასთან ერთად თბილისის ქუჩებში. მოუწია მუშაობა სუპერმარკეტში დაეწყო და თვიდან თვემდე თავი ძლივს გაჰქონდა. თუმცა, დედაშენი მაინც გააჩინა და ცხოვრებაც გაუმკლავდებოდა, რომ არა ის ვირუსი...დედაშენის დაბადებიდან ორ თვეში, სუპერმარკეტში ერთი დაინფიცირებული მოხუცებული მივიდა. ქეთევანს გამოელაპარაკა და ფული ხელიდან ხელში გადააწოდა. იმ დროისთვის ქცევის წესები ჯერ არ იყო გავრცელებული, რადგან  ვირუსი ბოლომდე მოდებული არ იყო ქალაქში, ამიტომაც არც ერთ მათგანს ხელთათმანი არ ეკეთა. ბებიაშენი ერთ კვირაში ცუდად გახდა. მე დამირეკა, ბავშვი წაიყვანე და სანამ არ გამოვკეთდები არ მოხვიდეო. მეც შესაბამისად მოვიქეცი. სამწუხაროდ, ბებიაშენს ვირუსთან ერთად, მეორე სტადიის საკვერცხეების სიმსივნე აღმოუჩინეს. ის აღარც გამოკეთებულა და აღარც ბავშვი უნახავს...მისი დაკრძალვის უფლებაც კი არ მოგვცეს, რადგან არ იცოდნენ დაინფიცრებული გვამი საშიშროებას წარმოადგენდა თუ არა. იმ ვირუსმა ძალიან, ძალიან შავი დღეები მაჩვენა და საბოლოოდ დედისერთა ობოლიც დამტოვა...

